
საქართველოს სოფლის მეურნეობის მინისტრის 
ბრძანება №2-135

2010 წლის 25 აგვისტო 
ქ. თბილისი

საქართველოს სოფლის მეურნეობის სამინისტროს შიდა აუდიტის სამსახურის დებულების დამტკიცების თაობაზე
„საქართველოს ზოგადი ადმინისტრაციული კოდექსის“ 61-ე მუხლისა და „საქართველოს სოფლის მეურნეობის სამინისტროს დებულების დამტკიცების შესახებ“ საქართველოს მთავრობის 2009 წლის 18 თებერვლის №26 დადგენილებით დამტკიცებული დებულების მე-5 მუხლის პირველი პუნქტის „თ“ ქვეპუნქტის შესაბამისად, ვბრძანებ:
1. დამტკიცდეს საქართველოს სოფლის მეურნეობის სამინისტროს შიდა აუდიტის სამსახურის თანდართული დებულება.

2. ძალადაკარგულად გამოცხადდეს „საქართველოს სოფლის მეურნეობის სამინისტროს გენერალური ინსპექციის დებულების დამტკიცების შესახებ“ საქართველოს სოფლის მეურნეობის მინისტრის 2009 წლის 14 აპრილის №2-87 ბრძანება.

3. ბრძანება ამოქმედდეს გამოქვეყნებისთანავე.

ბ. კვეზერელი
საქართველოს სოფლის მეურნეობის სამინისტროს შიდა აუდიტის სამსახურის დებულება


მუხლი 1. ზოგადი დებულებანი

1. საქართველოს სოფლის მეურნეობის სამინისტროს შიდა აუდიტის სამსახური (შემდგომში – სამსახური) არის საქართველოს სოფლის მეურნეობის სამინისტროს (შემდგომში – სამინისტრო) სტრუქტურული ქვედანაყოფი, რომლის ძირითადი ამოცანაა საკითხების სისტემური, კომპლექსური შესწავლისა და რისკის მართვის, კონტროლისა და მმართველობითი პროცესების შეფასების გზით სამინისტროსა და სამინისტროს სისტემაში შემავალი ერთეულების საქმიანობის სრულყოფა, ფინანსების მართვის გაუმჯობესება, სახსრების, სხვა მატერიალური ფასეულებების ხარჯვისა და გამოყენების კანონიერების, მიზნობრიობის დაცვისა და ეფექტიანობის გაზრდის ხელშეწყობა, ფუნქციონირებისა და მართვის პროცედურების მწარმოებლურობის, სამართლებრივი, ტექნიკური და ფუნქციური ხარვეზების აღმოფხვრა და პრევენცია.

2. სამსახური თავის საქმიანობაში ხელმძღვანელობს საქართველოს კონსტიტუციის, საერთაშორისო ხელშეკრულებებისა და შეთანხმებების, საქართველოს საკანონმდებლო და კანონქვემდებარე ნორმატიული აქტების საფუძველზე.

3. სამსახური თავისი საქმიანობას წარმართავს დამოუკიდებლობის, ობიექტურობის, მიუკერძოებლობის, საჯაროობის, გამჭვირვალეობის, პროფესიონალიზმისა და კანონიერების საფუძველზე.


მუხლი 2. სამსახურებრივი ანგარიშვალდებულება და დამოუკიდებლობა

1. სამსახური თავის საქმიანობაში დამოუკიდებელია და ემორჩილება მხოლოდ კანონს.

2. სამსახური ანგარიშვალდებულია საქართველოს სოფლის მეურნეობის მინისტრის (შემდგომში –მინისტრი) წინაშე და მოქმედებს საჯარო სამართლის იურიდიულ პირთან სახელმწიფო შიდა კონტროლის ეროვნულ ცენტრთან (შემდგომში – ცენტრი) კოორდინირებულად.

3. დაუშვებელია მის საქმიანობაში ჩარევა ან ამ საქმიანობასთან დაკავშირებით მისთვის ანგარიშის მოთხოვნა, თუ ეს პირდაპირ არ არის გათვალისწინებული საქართველოს კანონმდებლობით.


მუხლი 3. სამსახურის უფლებამოსილებები

1. სამსახურის საქმიანობის მიზნებია:

ა) სამინისტროს წინაშე არსებული რისკების დადგენა და შეფასება;

ბ) სამინისტროს ან სამინისტროს სისტემაში შემავალი ერთეულების მიერ საბიუჯეტო სახსრების განაწილების, ხარჯვის კანონიერებისა და მიზნობრიობის კონტროლი, აგრეთვე, კომპეტენციის ფარგლებში მატერიალურ ფასეულობათა გამოყენების თაობაზე, სამინისტროში მისაღები გადაწყვეტილებების მომზადების პროცესში მონაწილეობა და შესაბამისი წინადადებების შემუშავება;

გ) ფინანსური მართვისა და კონტროლის სისტემის ადეკვატურობისა და ეფექტიანობის შეფასება;

დ) სამინისტროს სისტემაში შემავალი ერთეულების მიერ საქართველოს კანონმდებლობის მოთხოვნათა განუხრელი შესრულების კონტროლი;

ე) სამინისტროს ფუნქციონირებისა და მართვის პროცედურების მწარმოებლურობის, ეფექტურობის, ეფექტიანობისა და ეკონომიურობის გაზრდის მიზნით რეკომენდაციების შემუშავება;

ვ) სამინისტროს ან სამინისტროს სისტემაში შემავალი ერთეულების საქმიანობაში მოსალოდნელი დარღვევების ან/და სამსახურებრივი გადაცდომების პრევენცია ან/და მათი რისკ-ფაქტორების გამოვლენა და ანალიზი;

ზ) სამინისტროს ან სამინისტროს სისტემაში შემავალი ერთეულების თანამშრომელთა მიერ სამართალდარ-ღვევათა და სამსახურებრივ გადაცდომათა ჩადენის ფაქტების გამომწვევი და ხელშემწყობი მიზეზების დადგენა;

თ) წინასწარი კონტროლის ღონისძიებების განხორციელება, სამინისტროს ხელმძღვანელის მიერ, საქართველოს კანონმდებლობით მინიჭებული უფლებამოსილების ფარგლებში;

ი) სამინისტროს სისტემაში შემავალი ერთეულების დისციპლინისა და კანონიერების დაცვის სამსახურებრივი კონტროლი, სამინისტროს მოსამსახურეთა მიერ მოქალაქეთა კონსტიტუციური უფლებებისა და კანონიერი ინტერესების, სამსახურებრივ გადაცდომათა და სხვა მართლსაწინააღმდეგო ქმედებათა ჩადენის ფაქტების გამოვლენა, ამ ფაქტებთან დაკავშირებული განცხადებების შესწავლა და შესაბამისი რეაგირება;

კ) სამინისტროს მოსამსახურეთა მიერ სამსახურებრივი გადაცდომის ჩადენის ფაქტებზე სამსახურებრივი შემოწმების ჩატარება, შემოწმების შედეგების შესახებ დასკვნის შედგენა და მინისტრისათვის წარდგენა;

ლ) სამინისტროს მოსამსახურეთა მიერ საქართველოს კანონმდებლობის დარღვევის ფაქტების ხელშემწყობი მიზეზების დადგენისა და პრევენციის, სამინისტროს სისტემაში შემავალი ერთეულების საქმიანობაში აღმოჩენილი ხარვეზებისა და მათი გამომწვევი მიზეზების აღმოფხვრის მიზნით მინისტრისათვის შესაბამისი რეკომენდაციების წარდგენა;

მ) სამინისტროს მოსამსახურეების ინტერესთა შეუთავსებლობის ფაქტების გამოვლენა, მათ მიერ სამსახურებრივი ეთიკის წესების შესრულებაზე კონტროლისა და ზედამხედველობის განხორციელება;

ნ) სამინისტროს საქმიანობის საჯაროობისა და გამჭვირვალობის უზრუნველყოფა, საზოგადოებრივი კონტროლის მექანიზმების ჩამოყალიბების ხელშეწყობა და მხარდაჭერა;

ო) სხვა საქმიანობები და მიზნები, რომლებიც გამომდინარეობს „სახელმწიფო შიდა აუდიტისა და ინსპექტირების შესახებ“ საქართველოს კანონიდან, სამინისტროს საქმიანობის სპეციფიკიდან და არ ეწინააღმდეგება საქართველოს კანონმდებლობას;

პ) სამსახურებრივი უფლებამოსილების ფარგლებში მინისტრის სხვა დავალებების შესრულება;

ჟ) სამოქმედო გეგმის შემუშავება და მინისტრისათვის დასამტკიცებლად წარდგენა;

რ) მინისტრთან შეთანხმებით, თავისი კომპეტენციის ფარგლებში, სახელმწიფო და ადგილობრივი თვითმმართველობის ორგანოებთან, საზოგადოების წარმომადგენლებთან, არასამთავრობო ორგანიზაციებთან და მასობრივი ინფორმაციის საშუალებებთან თანამშრომლობა.

2. სახელმწიფო ფინანსების კონტროლის სფეროში სამსახური თანამშრომლობს საქართველოს კონტროლის პალატასთან და ამ მიზნით, თავისი კომპეტენციის ფარგლებში, უზრუნველყოფს „საქართველოს კონტროლის პალატის შესახებ“ საქართველოს კანონით განსაზღვრულ აუდიტის ობიექტებთან კონტროლის პალატის ურთიერთობის კოორდინაციასა და კონტროლის პალატის მოთხოვნით შესაბამისი ინფორმაციის მიწოდებას.

3. სამინისტროს სისტემაში შემავალი საჯარო სამართლის იურიდიული პირები შიდა აუდიტის სუბიექტის შექმნამდე უფლებამოსილნი არიან შიდა აუდიტის განსახორციელებლად თხოვნით მიმართონ სამინისტროს სამსახურს, რომელიც მინისტრთან და ცენტრთან შეთანხმებით უზრუნველყოფს ამ საჯარო სამართლის იურიდიულ პირში შიდა აუდიტის განხორციელებას.


მუხლი 4. სამსახურის სტრუქტურა

1. სამსახური უშუალოდ ექვემდებარება მინისტრს და ანგარიშვალდებულია მხოლოდ მის წინაშე. დაუშვებელია მის საქმიანობაში სამინისტროს სხვა თანამდებობის პირთა ნებისმიერი ფორმით ჩარევა.

2. სამსახური შედგება უფროსისგან, მოადგილისაგან და აუდიტორებისაგან, რომლებსაც თანამდებობაზე ნიშნავს და თანამდებობიდან ათავისუფლებს მინისტრი.


მუხლი 5. სამსახურის უფროსი

სამსახურს ხელმძღვანელობს უფროსი, რომელიც: 

ა) ამზადებს და შესათანხმებლად წარადგენს შიდა აუდიტის გეგმას კანონმდებლობით დადგენილი წესით;

ბ) ამზადებს შიდა აუდიტის წლიურ ანგარიშს და წლის ბოლოს წარუდგენს მინისტრს და ცენტრს გაწეული საქმიანობისა და მიღწეული შედეგების შესახებ;

გ) ახორციელებს შიდა აუდიტორთა საქმიანობის კოორდინირებას და თანამშრომლებს უნაწილებს მათ ფუნქციებსა და მოვალეობებს, ცოდნისა და კვალიფიკაციის შესაბამისად;

დ) მინისტრს შესათანხმებლად წარუდგენს შიდა აუდიტორული დავალების გეგმას;

ე) ახორციელებს მონიტორინგს შიდა აუდიტის წლიური გეგმის შესრულებაზე, შიდა აუდიტის მეთოდოლოგიის გამოყენებაზე და იმპლემენტაციაზე;

ვ) ახორციელებს ფინანსური მართვისა და კონტროლის სისტემის, ასევე, სამინისტროს სტრუქტურასა და ფუნქციებში განხორციელებული ცვლილებების შეფასებას;

ზ) პასუხისმგებელია სამსახურის შიდა აუდიტორებით უზრუნველყოფისათვის, მათი თანამდებობებზე დანიშვნისა და თანამდებობებიდან გათავისუფლების ჩათვლით;

თ) უზრუნველყოფს დოკუმენტაციის აკუმულირებას რისკის ანალიზის, შიდა აუდიტის გეგმების, აუდიტის ყველა ანგარიშისა და ყველა სხვა საქმიანობის შესახებ, რომელიც ჩამოთვლილია „სახელმწიფო შიდა აუდიტისა და ინსპექტირების შესახებ“ საქართველოს კანონში და მის საფუძველზე გამოცემულ კანონქვემდებარე ნორმატიულ აქტებში;

ი) ყოველკვარტალურად აწარმოებს დასახული პრიორიტეტების ფარგლებში განხორციელებული ქმედებების ანგარიშგებასა და წარუდგენს ცენტრს;

კ) თანამშრომლობს ცენტრთან და მოთხოვნის შემთხვევაში ცენტრის თანამშრომლებს უზრუნველყოფს შესაბამისი დოკუმენტაციით;

ლ) ასრულებს ცენტრის მიერ განსაზღვრულ, საქმიანობის ხარისხის უზრუნველყოფასთან დაკავშირებულ მოთხოვნებს;

მ) თავისი კომპეტენციის ფარგლებში ხელს აწერს სამსახურში მომზადებულ დოკუმენტებს;

ნ) წარუდგენს მინისტრს აუდიტორული შემოწმების მასალებიდან გამომდინარე დასკვნებსა და რეკომენდაციებს;

ო) წარადგენს წინადადებებს სამსახურის თანამშრომელთა წახალისებისა და დისციპლინური პასუხისმგებლობის თაობაზე;

პ) ასრულებს კანონმდებლობიდან გამომდინარე მინისტრის სხვა დავალებებს.


მუხლი 6. სამსახურის უფროსის მოადგილე

სამსახურის უფროსის მოადგილე:

ა) ხელს უწყობს სამსახურის უფროსს მასზე დაკისრებული ფუნქცია-მოვალეობების განხორციელების დაგეგმვა-კოორდინაციაში და ორგანიზაციაში;

ბ) კომპეტენციის ფარგლებში, სამსახურის უფროსის მიერ განსაზღვრული უფლებამოსილებებისა და საქმიანობის სფეროების გათვალისწინებით, წარმართავს და ზედამხედველობს სამსახურის თანამშრომელთა მიერ სამსახურებრივი მოვალეობების შესრულებას;

გ) ეცნობა სამსახურის თანამშრომელთა მიერ წარმოდგენილ დასკვნებსა და რეკომენდაციებს, აკეთებს ვიზირებას და საჭიროების შემთხვევაში თავის წინადადებებს წარუდგენს სამსახურის უფროსს;

დ) სამსახურის უფროსის არყოფნის შემთხვევაში ახორციელებს მის უფლებამოსილებას;

ე) ანგარიშვალდებულია მინისტრისა და სამსახურის უფროსის წინაშე.


მუხლი 7. სამსახურის აუდიტორები

სამსახურის აუდიტორები:

ა) თავის საქმიანობას ახორციელებენ საქართველოს კანონმდებლობის, სამინისტროს დებულებისა და ამ დებულების შესაბამისად.

ბ) ანგარიშვალდებულნი არიან სამსახურის უფროსის წინაშე.

